
Апстракт 

 

Во современото општество, самото работење во сферата на туризмот е предизвик, пред се поради 

бројната конкурентност на пазарот, а потоа и гледано од аспект на појавата на нови технологии 

и иновации. Туроператорите имаат бројни предизвици кои ги поттикнуваат да креираат нови 

атрактивни понуди за клиентите, да изнаоѓаат нови дестинации, се со цел да постигнат одржлив 

развој и опстанок. Како се наведено да е мал предизвик во туроператорското работење, во 2020 

година на светот му се случи Ковид пандемијата која зададе голем удар на целата светската 

економија, а особено на туристичките агенции и туроператори. Предмет на истражување на овој 

научен труд се македонските туроператори и нивното работење низ призма на три 

последователни години, односно, периодот од 2019 година до 2021 година. За потребите на овој 

труд беше спроведено истражување преку анкетни прашалници во кое вкупниот број на 

испитаници изнесува 86 лица. На база на спроведеното истражување на територијата на Р С 

Македонија дојдено е до сознанија за квалитетот и успешноста во работењето на туроператорите 

во 2019 година, компаративно со предизвиците кои следеа во 2020 и 2021 година, како и 

иновативните техники со кои се служат туроператорите за да опстанат на пазарот. Начини и 

иновации преку кои туроператорите постигнувале и постигнуваат одржливост и конкурентност.  

 

Клучни зборови: туроператори, предизвици, иновации, конкурентност, одржлив развој. 

 
Вовед 

 

Додека 2019 година бележеше раст на туризмот и бројот на продадени туристички аранжмани, 

2020 година настана невиден колапс со појавата на Ковид-19. На самите почетоци никој не 

очекуваше дека ќе трае цела сезона, започнувајќи од зимските ски аранжмани, па се до летните 

аранжмани кога туроператорите остваруваат најголем профит. Почетните грижи на 

претприемачите од овој домен беа за загубите кои ги имаа од тој почетен период на пандемијата, 

не сонувајќи за реалното траење на истата.  

 

Сведоци сме на голем пад на туризмот, како и голема финансиска загуба, како за компаниите, 

така и за вработените кои останаа без работно место поради неможноста на агенците и 

туроператорите за покривање на трошоците. РС Македонија е само мала алка во светските 

размери, но сепак секоја држава сама за себе бележи пад во сферата на туризмот со влијание на 

економијата. Во овој труд е направена анализа на база на достапна литература, како и сопствено 

емпириско истражување. 

 

Преглед на литература 

 

Во современото општество иновациите се поврзуваат со креативни индивидуи со нови идеи. 

Иновацијата претставува подобрување на деловните процеси и унапредување на производи и 

услуги, со што конкретно во сферата на туризмот дава дополнителна вредност за клиентите 

(Peters & Pikkemaat, 2006). Во едно од своите истражувања Престер (Prester, 2010) ги претставува 

фазите преку кои се управува со иновациите, имено тоа се: 

- Скенирање и пребарување на околината со цел да се соберат и обработат сигналите 

за потенцијалните иновации 

- Стратегиски да се обработат што поголем број на потенцијални иновации за кои се 

смета дека би придонеле за постигнување поголем успех 

- Да се обезбедат ресурси, без оглед на тоа дали ќе бидат креирани низ оддел за 

истражување и развој или со купување на нови технологии  

- Имплементација на иновации, надоградување со нови идеи во различни фази, па се 

до доаѓање до конечно лансирање на производот или услугата на пазарот 

- Разгледување на сите претходни фази и ревидирање на успех и неуспех со цел од тоа 

нешто да се научи преку што подобро ќе се управува со процесот. 

 

Според Чавлек (1998) туроператорите претставуваат економски субјект кои со обединување на 

услуги од различни понудувачи, креира и организира паушални патувања на големо, во свое име 

и за своа сметка за сеуште непознати купували, на чијашто основа континуирано го остварува 

својот главен извор на приход. Бидеќи често се поистоветуваат туроператорите со туристички 

агенции, битно е да се истакнат разликите помеѓу нив. За разлика од туристичките агенции кои 

делуваат како посредници на пазарот, туроператорите организираат патувања и делуваат како 

претприемачи. Креираат сопствен производ, во свое име и за своја сметка, кој што туристичката 

агенција го продава во свое име, но за туѓа сметка. Туристичката агенција заработува на темел 

на провизиа од остварена продажба на база на аранжман, додека туроператорот го зема главниот 

извор на приходи од организирање, формирање и продажба на личниот туристички производ 

(Slivar, 2017). Со оглед на тоа дека туроператорот е трговец на големо, начесто не е во директен 

контакт со клиентот, па така локацијата на работење не му е од пресудно значење, за разлика од 

туристичката агенција која е во директен контакт со клиентите и чијашто локациа е од значење 

за успешно работење (Miljkovic, 2018). 

 

Туроператорите генерално се сметаат за иновативни лидери кои ја генерализираат продажбата 

на нивните услуги низ малопродажба и преку интернет канали на кој што начин обезбедуваат 

долгорочни деловни резултати. Тие ги продаваат своите услуги користејќи иновативни 

туристички производи, како на пример, вложуваат во специјализација за одредена дестинација 

(Grzinic & Sucic, 2014). Во модерното општество, туроператорите, освен масовните туристички 

пакет аранжмани, адаптацијата ја обавуваат со спцијализирани понуди за поедини дестинации. 

Следењето на трендовите и примената на иновациите стануваат дел од секојдневното работење 

(Grzinic & Floricic, 2015).  

 

Туроператорите имаат големо влијание на целокупниот развој на туристичката понуда од 

причина што тие влијаат на создавање мотиви, вкусови и желби за посета на одредена 

дестинација. Па така, може да се истакне дека туроператорите придонесуваат кон масовна 

потреба за патување, бидејќи туристичките текови ги вбројуваат и оние клиенти кои без тоа 

посредување никогаш не би се одлучиле да посетат некоја туристичка дестинација. 

Туроператорите влијаат на креирањето туристичка понуда, но не само во доменот на големината 

на соодветни капацитети, туку и на нивната структура, квалитети и внатрешна организација 

(Sweeney, 2000). Во изминатата 2020 година бевме и сеуште сме, сведоци на пандемијата Ковид 

– 19 која зададе голем удар на туроператорите.  

 

Многубројни се меѓусебните односи помеѓу моменталните влијанија и идните последици од 

пандемијата во поглед на туризмот. Пандемијата го зафати целиот свет (Krasic, 2020). Светската 

здравствена организација ја прогласи пандемијата на корона вирусот на 11 март 2020 година, при 

што беше неизвесно до кога ќе трае. Всушност тоа беше проблем од епидемиолошко значење кој  

прерасна во економски, социолошки, општествено-политички, како и психолошки кај многу 

индивидуи (Vuckovic, 2020). 

Во соседна Србија во текот на 2020 година (Senicic, 2020) одреден број на туроператори и 

туристички агенции поднеле барање за стечај или ликвидација, додека повеќе од 100 агенции 

поднеле барање за мирување  на компанијата. Со почетокот на пандемијата, како во Србија, така 

и во Македонија, туристичките агенции го организирале работниот процес по модел “работа од 

дома” во којшто период немале прилив на средства, како ни заработка, додека имале трошоци за 

фирмарина, плати и придонеси за вработени, тековни сметки, сметководство и сл. Вработените 

секодневно морале да контактираат со голем број на клиенти поради откажување на 

туристичките аранжмани и понуда на заменски ваучери, побарување на уплатените финансиски 

средства од хотелите, авио-компаниите). Официјалната статистика допрва ќе покаже колкави 

биле загубите т.е. колкави ќе бидат загубите по завршување на пандемијата (Vuckovic, 2020). 

 

Ковид-19 пандемијата и туристичкиот сектор 

 

Според анализите на Светска банка (2020) економијата во Р.С.Македонија во 2019 година 

продолжила да се шири, се до прекинатиот раст во 2020 година со Ковид пандемијата. Со самиот 

почеток економијата почнала да опаѓа и да се отпуштаат вработени од туризмот и 

преработувачката индустрија, сектори кои стартно се сметаа за најпогодени од пандемијата. Сите 

овие движења довеле до опаѓање на економиските активности на државата.  

 

Во светски размери со Ковид пандемијата, туристичката индистрија во светот е со загуба од 320 

милијарди долари. Џамбазовски & Методијески (2020) во својата студија истакнуваат дека со 

појавата на ковид кризата биле организирани голем број на он-лајн(електронски) состаноци, 

конференции и слично, со цел на изнаоѓање мерки за успешно справување со кризата во 

туризмот. OECD во поглед на мерките кои се превземале за справување со кризата истакнуваат 

три категории, односно: 

- Заштита на луѓето (туристи и вработени во туристичката сфера) 

- Бизнис сектор (Креирање пакет мерки за опстанок на компаниите од туризмот и 

угостителството) 

- Секторска политика (Координација на секторот туризам и угостителство и негова 

промоција и потпомагање) 

 

Уште со почетокот на пандемијата Светската туристичка организација при обединетите нации12 

(2020) предвидела опаѓање на туризмот од 20-30% во 2020 година, компаративно со 2019 година. 

Од страна на македонските туристички агенции и туроператори (www.dw.com) во поглед на 

ковид пандемијата накратко кажано: ”Пет месеци без работа”, односно пред колапс. Иако дел 

од агенциите банкротираа и затворија13. Голем дел од вработените во туризмот со почетокот на 

пандемијата западнаа во голема финансиска криза поради принудното затвоарање на 

туристичките агенции и неможноста за патување надвор од државата, а во одредени периоди и 

во склоп на матичната земја.  

 

Според Spasic и Rabotic (2013) во туристичките агенциии од значајна улога се 

високообразованите кадри од различни профили. Како на пример, формирањето на услужни 

програми на туроператприте се смета за особено сложен процес и бара високо ниво на 

образование, како и специјализирано знаење од различни подрачја. За вработените кои работат 

на продажба на услуги неопходно е поседување посебно знаење и вештини кои ги постигнале со 

посета на курсеви, едукативни семинари и стекнување со сертификати (Weed, 2020). Со развојот 

на туристичката економија (Vuckovic, 2013) се зголемува и барањето на вработени со стручност 

и компетенции. Трансферот на технологии е доста застапен на современиот туристички пазар, а 

всушност од најголемо значење е вработувањето на лица со соодветно образование. Од тој аспект 

 
12 Скр. UNWTO 
13 Пример – Агенција 5 од Скопје 

http://www.dw.com/

гледано за туроператорите и туристиччките агенции беше тешко да ги задржат вработените и да 

им ги исплаќаат редовните месечни плати и придонеси, гледано од аспект на тоа дека тие немаат 

прилив од продадени аранжмани. Друга грижа на работодавците беше задржувањето на 

квалитетните кадри, бидејќи со отпуштање на вработените тие во иднина може да се вработат во 

друга компанија, а на првичната компанија да и биде тешко да најде вработени со истите 

соодветни компетенции, знаење и искуство.  

 

Во Р.С.Македонија се засегнати околу 300 туристички агенции, односно околу 5000 вработени 

во туристичкиот сектор. Во светски размери оваа бројка на вработени е околу 120 милиони 

работни места, што воопшто не е мала бројка на лица чиешто работно место е под ризик поради 

настанатата Ковид ситуација (Дојче веле, 2020). Во првите пет месеци од пандемијата бројот на 

туристи се намалил за 56% во однос на истиот период во 2019 година, бидеќи мерките за 

затварање на граничните премини ги сузбија патувањата. Шпанија во 2020 година регистрирала 

дека во вториот квартал од годината биле отпуштени близу милион вработени од туристичкиот 

сектор. 

 

Владата на Р.С.Македонија на повеќе од 100 илјади жители кои имаат ниски месечни примања 

им додели ваучери за домашен туризам при што како главна цел се сметало да се помогне на 

туризмот во државата, односно да се искористат домашните сместувачкии капацитети и да им се 

помогне на агенциите и хотелиерите кои со месеци беа затворени поради пандемиата (Дојче веле, 

2020). Во тековната 2021 година (www.vlada.mk), Владата на Р.С.Македонија, врз основа на 

Законот за извршување на буџетот на државата и шестиот сет економски ковид-19 антикризни 

мерки креираше јавен повик за финансиска помош на лиценцирани туристички агенции. Повикот 

имаше за цел да обезбеди финансиска поддршка на лиценцираните туристички агенции и 

туроператори кои поради пандемијата беа оневозможени да работат. Па така, туристичките 

агенции со „А“ лиценца имаа можност да добијат до 5000 евра, додека туристичките агенции со 

„Б“ лиценци до 2000 евра финансиска помош. Износот на средства се доделуваше во зависност 

од остварениот вкупен приход во 2019 година, бројот на вработени и видот на лиценцата. 

 

Методологија 

 

Во истражувањето беа вклучени вкупно 86 лица, сите вработени во туристички агенции 

соработници со туроператори и македонски туроператори. Истражувањето се однесува за три 

последователни години, односно 2019, 2020 и тековната 2021 година. При спроведување на 

истражувањето беа обавени телефонски и електронски интервјуа во доменот на туристичките 

агенции и туроператори, преглед на литература, достапност на статии, веб страни и студии од 

аспект на ковид пандемијата и сл. 

 

Мерни инструменти 

 

За потребите на ова истражување креиран е анкетен прашалник структуиран со прашања од 

затворен тип. Прашањата се однесуваат на предивиците со кои се соочила таргет групата на ова 

истражување, компарација во поглед на работењето и финансиските загуби од започнувањето на 

Ковид пандемијата. 

 

Анализа на добиени резултати 

 

Во овој дел е даден приказ и анализа на добиените емпириски резултати, добиени преку 

спроведено емпириско истражување. 

Графикон 1 – Затварање на туристичките агенции поради              Графикон 2 – Загуби на туроператорите во 2020 година 

ковид  пандемијата 

 

Согласно спроведеното истражување за поставената тематика на овој труд може да се истакне 

дека 56% од испитаниците истакнале дека сметаат дека во 2020 година се затвориле многу 

туистички агенции на територијата на нашата држава. Дури фрапантни 82% се изјасниле дека во 

2020 година претрпеле големи финансиски загуби поради неможноста за патување и 

организирање на аранжмани. 

 

  
Графикон 3 – 2020 и 2021 предизвик за туристичките                    Графикон 4 – 2021 година бележи подобрување во однос на 2020 

агенции и туроператори 

 

Повеќе од половина (51%) од анкетираните истакнале дека 2021 година била вистински 

предвизвик во работењето и опстанокот на туристичките агенции и туроператори, при што 

компаративно минатата и тековната година, туристичките работници (76%) истакнале дека 2021 

година бележи значително подобрување во однос на минатата година.  

 

Притоа 46% од туроператорите истакнале дека голем дел вработени во туристичкиот сектор ја 

изгубиле својата работа, додека преостанатите 54% чувствувале несигусност и неизвесност во 

секој момент, како и страв од губење на работното место. Туроператорите истакнале дека 

опстојувањето би било можно само со иновации (61% од анкетираните) , креирање аранжмани 

со ниски цени за предвремена уплата, понуда на бесплатни PCR-тестови, како и многу други 

поволности, со цел да се привлечат клиенти кои ќе уплатат одредена сума, со која компанијата 

ќе може да ги покрие трошоците и да опстане на пазарот. 

Хипотетичка рамка 

 

• Хипотеза 1 – Постои корелација во ставовите на испитаниците дека постои значајна разлика 

помеѓу профитот кој го имале туристичките агенции и туроператори од Македонија, 

споредбено 2019 и 2020 година 

• Хипотеза 2 - Постои корелација помеѓу ставовите на испитаниците во поглед на 

предизвиците со кои се соочиле туристичките агенции и туроператори во 2020 година  

• Хипотеза 3 – Постои корелација помеѓу ставовите на испитаниците дека 2021 година 

бележи значителен пораст во продажбата на аранжманите, за разлика од почетокот на 

пандемијата во 2020 година 

 

Хипотезите се тестирани со примена на Пирсонов тест во статистичкиот пакет SPSS 22 со 

примена на Пирсонов тест на корелација. 

 

Според добиените резултати може да се истакне дека хипотеза 1 е статистички значана со 

позитивна корелација помеѓу варијаблите каде r=670, односно p<0,01 за df=61, при што може да 

се истакне дека постои корелација во ставите на испитаниците дека профитот кој го оствариле 

во 2019 година и остварениот профит во 2020 година бележат големи разлики. Во однос на 

добиените резултати за Хипотеза 2 пирсоновиот тест за корелација изнесува r=584 за df=61, 

односно p<0.01 со што поставената хипотеза се потврдува, односно постои согласност кај 

испитаниците дека во 2020 година се соочиле со големи предизвици за опстанокот на нивните 

компании. Во однос на Хипотеза 3, r=770 каде исто така p<0,01 со што се потврдува и третата 

хипотеза, односно дека тековната 2021 година туроператорите и туристичките агенции во 

Р.С.Македонија бележат значителен пораст во однос на претходната година.  

 

Дискусија и Заклучок 

 

Според направената теоретска и статистичка анализа во овој труд може да се истакне дека 

туристичката и туроператорска дејност претставуваат значаен сегмент на светската економија. 

Меѓутоа, туристичката побарувачка е значително корелативна со кризните случувања како што 

се економска криза, епидемија, пандемија, природна непогода и сл. Па така, во овој труд акцентот 

е ставен на пандемијата Ковид-19 која ги одбележа изминатите две години и сеуште нејзиниот 

крај е неизвесен.  

 

Токму поради тоа, туроператорите мораат да бидат внимателни, но и исклучително креативни во 

своето работење, применувајќи нови стратегии за привлекување туристи и креирање нови 

аранжмани на примамливи дестинации за клиентите. Од спроведеното истражување дојдовме до 

сознание дека македонските туроператори и туристички агенции во голема мера биле погодени 

при самите почетоци на Ковид пандемијата, во текот на целата 2020 година, се до почетокот на 

2021 година кога мерките беа олабавени и беше забележано придвижување во туризмот со 

почеток на годината и ски сезоната.  

 

Во тековната 2021 година туроператорите полека се враќаат на својот тек, искористувајќи ги 

максимално можностите кои ги нуди Владата и државите каде се организираат аранжманите, во 

најголем дел тоа се Албанија, Грција, Црна Гора, Турција и Египет, каде покрај со сертификат за 

вакцинација може да се патува и со негативен PCR Ковид–19 тест. 

 

Лични препораки за начинот на работење на туроператорите во текот на Ковид -19 пандемијата 

е максимално да се стремат кон тоа да креираат креативни понуди, со задолжителлна можност 

на идно искористување во случај на позитивен ковид тест, притоа договараќи се со превозните 

компании за рефундирање на паричните средства на клиентите кои ги платиле за авионска или 

автобуска карта во случај на позитивен Ковид-19 PCR тест, бидеќи со неможност за рефундација 

на сумата за превоз потенцијалните купувачи на аранжман би можеле да се предомислат при 

одлуката за патување. Секоја компанија во доменот на туризмот има своја тежина и ризик, 

калкулација за успех, па така и компаниите за превоз треба да превземат ризик и да не се 

анулираат од цената на аранжманот средствата за превоз, туку комплетниот аранжман или негова 

сума, да може да се искористи за идно патување од страна на клиентот, по негово оздравување 

од Ковид-19. 

